
MukhyaprAna Ashtakam

ముఖ్యప్రాణాష్టకమ్ 

భక్తిం శ్రీరమణస్య  పాదయుగలే ప్రీత్యా  ప్రదేహీశ
మచ్చితం తత్పాదపద్మచిన్తనరతం నిత్యం విధేహ్యచ్యుతమ్ ।
త్వత్తాతం మయి సుప్రసన్నమధునా  విజ్ఞాప్య  కుర్వఞ్జసా
స్వామిన్ప్రాణగణాధినాథ దయయా దాసం హి మాం పాలయ ॥ ౧॥
త్వయ్యుత్తిష్ఠతి  యత్కలేవరమభూత్పాతైకపాత్రం   సురా-

స్త్రాతుం  నైవ  హి శేకురాదిపురుషోఽప్యాసీదుపేక్షారతః ।
శ్వాసాఖ్యం మనుమస్య యత్తవ వశం బ్రూతేఽవిగీతా  శ్రుతిః
సత్వం ప్రాణగణాధినాథ  దయయా దాసం హి మాం పాలయ ॥౨॥
యేనాఽఽత్మీయజినావనాయ బలినా నీతః పురోచ్చాచల-
స్తీర్ణః  పూర్ణపయోనిధిః  ఖలహృతా దృష్టా చ సీతాకృతిః ।
తత్తే కిం కథనీయమస్తి జగతి వ్యక్తస్య  సత్పాలనే
స్వామిన్రామపదాబ్జభృఙ్గ   తదవ శ్రీమన్హనూమన్నమః   ॥ ౩॥
సేవాభిః పరితుష్టధీః  కవిజనైర్గయాభిరాద్యః   పుమాన్
బ్రహ్మాణం  కిల భావినం సమతనోత్సన్తం భవన్తం ప్రభుః  ।
సామ్రాజ్యే  సతి విస్మృతిర్నిజజనే నిన్ద్యా  హి యత్వాదశాం
స్వామిన్రామపదాబ్జభృఙ్గ   తదవ శ్రీమన్హనూమన్నమః   ॥ ౪॥
కామీ యేన హి కీచకో వినిహతః క్రోధీ  చ దుఃశాసనః
స్తబ్ధో  లుబ్ధసుయోధనశ్చ  మణిమాన్ముగ్ధో మదాన్ధో బకః ।
కృష్ణేర్ష్యాభిరతశ్చ   మాగధపతిః షడ్వైరివర్గాత్సదా 
స త్వం భీమ గుణాభిరామ దయయాదాసం హి మాముద్ధర  ॥ ౫॥
దాహాద్యేన విమోచితో నిజజనస్య త్వం భవాగ్నేరవ
స్వీయాధ్వప్రతిబన్ధకశ్చ   నిహతః కిర్మీరనామా రణే ।
ప్రోద్యన్మధ్వమతాధ్వగస్య  సదయ ప్రత్యర్థినస్సాదయ 
స్వామిన్సోమకులాగ్రగణ్య  భవతః పోతం హి మాం న త్యజ ॥౬॥

ముఖ్యప్రాణాష్టకమ్ 

విద్వత్సిన్ధమ (గృ)హోదయ ద్విజపథప్రజ్ఞప్తిబీజోదయ  
ప్రత్యర్థ్యమ్బుజముద్రణ    ప్రియజనప్రత్యూహఘర్మార్దన    ।
హృల్లగ్నామలకృష్ణసస్మితదయావీక్షాసుధాధిష్ణ్య    మాం
శ్రీమన్మధ్వమునీన్ద్రచన్ద్రకుముదస్థానీయముద్బోధయ     ॥ ౭॥
యద్వాగాఖ్యకరాః సతాం సుఖకరాః దుర్వాదిగర్వజ్వరాః
సద్విద్యామ్బుధిపోషకో యదుదయోఽవిద్యామ్బుధేః శోషకః ।
యః శర్వేణ శిరోధృతోఽపి విశదం చక్రే మురారేః పదం
సోఽవ్యాద్దద్భుతమధ్వతారకపతిర్హార్దాన్ధకారచ్యుతిః     ॥౮॥
పద్యానామిదమష్టకం  ప్రవిలసన్మధ్వాకృతిస్పష్టకం 
తద్దాసప్రియవాదిరాజయతినా   తద్దత్తవాగ్భూతినా   ।
హృద్యం యః పఠతీరితం సుచరితం సః స్యాద్దిశామష్టకే 
మాద్యన్మాయిమతఙ్గభఙ్గకరణే   సింహప్రబర్హప్రభః    ॥౯॥
ఇతి శ్రీమద్వాదిరాజపూజ్యచరణవిరచితం
ముఖ్యప్రాణాష్టకం   సమ్పూర్ణమ్  ।
భారతీరమణముఖ్యప్రాణాన్తర్గత   శ్రీకృష్ణార్పణమస్తు   ।

